
        
            
                
            
        

    
	З. Эрдэнэбат

	БОДОЛ САНААНЫ ХОТ
(уран сэтгэмжийн өгүүллэг)

	Зохиогчийн эхээс 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БОДОЛ САНААНЫ ХОТ

	 

	уран сэтгэмжийн өгүүллэг

	 

	Ингээд би нэгэн гайхамшигт хотын зах руу орж ирлээ. Зовлон зүдүүртэй аянаар дүүрэн хоног өдрүүд, үл итгэгчдийн доогтой харц, бэртэгчнүүдийн хорон үг яриа, хов жив, хүний нүнжиггүй зан чанар, хорсол атаархал, хоосон магтаал, ер нь эргээд харахад тэр бүр тоочиж барамгүй хачин жигтэй явдлууд аль хэдийн ард үлдэж, өмнө минь танигдаж мэдэгдээгүй хотын хаалга нээгдэж байна. Намайг бас дандаа басамжлан доромжлогдогсод, нааш харж инээж, цааш харж муулагчид замд үдсэнгүй. Сайхан сэтгэлтэй, надад итгэж, найдаж, олох ёстой, очих ёстой газраа заавал хүрнэ шүү! гэж захиж, аяны минь дөрөөнд сүү өргөж, тэр сүү шигээ сэтгэлд гэгээ татуулсан хүмүүс ч бас ард үлджээ.

	Аян замын арван гурван жил: Бага хугацаа биш ч их хугацаа биш ажээ. Төөрч будилж, тустай, тусгүй хүний үгээр орж, зөв буруу янз бүрийн замаар бэдэрч, цөөвөр чоно, нохой, гахай элдэв араатантай тулгарч, хий дэмий шороо самардан сандчиж, айхаас нь айж, айлгахыг нь айлгаж, мод хаданд төөрч, өлсөж цангаж, өмсөх хувцас, идэх хоолгүй тэнүүчилж, хад бартаа, хатуу хүтүүг үзэж явж энд ирлээ. 

	Эрэх, бодох, сэтгэх, тэмцэх энэ бүхнээр дуусаагүй нь лав. Харин бүр шинээр эхэлж байгаа гэдэгт эргэлзэх юм алга. Энэ ер бусын хотод надад юу эс тохиолдох бил ээ? "Эрвэл олно” гэдэг ардын маань сургаал хэчнээн үнэн бэ?

	Бодол санааны маань гүнд байсан гайхамшигт хот... Эрж хайж, элдвээр төсөөлөн байсан хүсэл мөрөөдлийн хот... Ирэхзаяагийн минь амьдарч байгаа хот... 

	Ирэхзаяа! Ирэхзаяа минь, би ирлээ! Чи энэ хотын хаана нь суудаг юм бол доо. БСХ-6-05. Энэ түүний хаяг. 

	— Сайн байна уу, өвөө!

	— Сайн, сайн байна уу, хүү минь!

	Далбагар хүрээтэй малгай тавьж, бяцхан гөлөг тэвэрч, хулсаар сүлжсэн сагс үүрсэн өвгөн байлаа. 

	— Та надад энэ байшинг олоход туслахгүй юу?

	— Аа, энэ байшин уу, хүүхээ! Таны яг өөдөөс харсан байшин даа. 

	— Гялайлаа, өвөө! гэж замдаа түүсэн алтан зул цэцгээ барихад өвгөний царай хувьсхийн:

	— Үгүй, чи чинь цэцэг зулгаадаг... Би таны наад цэцгийг авахгүй. Аян замын хүн гэж байгаа! Тэгээд бас цэцэг зулгааж явдаг! гэж үглэсээр салж, сэтгэлээ тайтгаруулах гэсэн ч юм уу, гөлөгнийхөө хөөрхөн хоншоорыг үнсэн, миний орж ирсэн цэлгэр гудмыг уруудан алхав. Шиврээ бороотой байсан болохоор гудам гял цал оргин, цэвэр тунгалаг нарны гэрэлд ер бусын үзэсгэлэнтэй харагдах аж. 

	"Сонин юм даа! Гөлөгний хоншоор үнэрлэж явахын оронд цэцэг үнэртдэг болоосой"

	Үдээс хойш

	Маргааш нь! Ирэхзаяа бид хоёр хотын зах руу гарлаа. Хотод нэг ч машин харагдсангүй. харин үлэмж гоё сүйх тэрэг хөллөсөн үзэмж төгс морьдын төвөргөөн л тачигнана. Байшингуудыг нь харж алмайрч, гоёмсог багана, чамин гоё алтадсан хээг нь харж, хэдэн цагаар ч зогсож болохоор ажээ. Гудамжинд байгаа юм бүхэн нь хүнд нэгийг бодогдуулж, олныг санахад хүргэнэ. Гэрлийн шон нь хүртэл нарны өнгө гэрлийг солонгын долоон өнгөөр цацруулагч баганатай ажээ. Энэ хотыг манай хот шиг шуугин шаагьж, толгой эргэж, дотор муухайрмаар шугам сүлжээний утас зайгүй хэрсэн байх юм гэж бодсон, огт тийм биш ажээ. Гэрэл цахилгаанаа утасгүй дамжуулдаг бололтой. 

	Ирэхзаяа бид хоёр уулзалгүй олон жил болжээ. Тэр өндөр зэгзгэр биетэй, тормолзсон хар нүдэн билээ. Хоёул хэн хэндээ ярих юмаа олж ядан явтал миний нүдэнд гайхам олон өнгөт цэцгийн хүрээлэн үзэгдэв. Би тэр цэцгийн хүрээлэн рүү ухасхийв. 

	— Байг! гэж Ирэхзаяа дуу алдах нь тэр. 

	— Үгүй, би чамд... 

	Түүний нүдний харц хачин ширүүн болж

	— Байг! Наад цэцгээ битгий таст! гэж хэлчхээд сандрал бухимдал хоёроо барьж ядах мэт нүүр буруулан алхчхав. Би түүний хойноос харайлгаж очоод:

	— Чи яав аа? Надад уур чинь хүрчхэв үү? гэвэл Ирэхзаяагийн харц зөөлөрч:

	— Цэцэг тастаж болохгүй ээ. Энэ чинь орчлонгийн өнгө! гэх нь тэр. 

	— Юу гэнэ ээ? Орчлонгийн өнгө ий?

	— Тийм ээ, нар, орчлон, цэцгээр дамжуулж бидэнд өөрийнхөө өнгийг, гоо сайхныг бэлэглэж байдаг юм. Чи хар л даа. Цэцэгт байхгүй өнгө гэж алга. Улаан, шар, ягаан, хөх, цагаан... Энэ чинь орчлонгийн өнгө, цэцгээр дамжуулж бид алс холын оддын ертөнцийг мэдэрч байдаг юм.

	Миний энэ тарьсан хэрэг Ирэхзаяагийн цээжний гүнд нэгэн хүчит доргилт үүсгэв үү гэлтэй тэр элгээ эвхэн доош сууж, цэцэгсийн дэлбээг туяхан цагаан хуруугаараа илбэн өхөөрдөж байлаа. Хэсэг ингэж сууснаа тэрээр над руу шийдвэртэй тулгуу харцаар нэвт ширтэж:

	— Би танай тэнд байхдаа та нартай л адилхан байх гэж бүх хүчээрээ хичээдэг байсан. Би бүр тэсэхийн ихээр тэссэн. Даан ч тэвчээр хүрээгүй. 

	— Та нартай адилхан байх гэдэг чинь юу гэсэн үг вэ?

	— Яах вэ. Танайхны ярьдаг ‘‘Сохрын газар сохроор, доголонгийн газар доголонгоор’’ гэдгийн үлгэрээр л явахгүй юу. Чи намайг уучлаарай. Хэрэв би танай тэнд оччихоод цэцэг битгий таст. Энэ байшингууд чинь зүгээр л нэг оромж байна. Хүний хийж бүтээж, босгож байгаа бүхэн хүнд юм бодогдуулж, аз жаргал өгч, хүнийг өөрчилж байх ёстой. Гудамжнууд, мод, зүлэг чинь ямар утга учиргүй байрлаж, хог новшоор дүүрсэн байна гээд л хашхичаад, хэн хүнтэй тулаад байсан бол тэнд ганц ч хонохгүй хөөгдөх байсан байх. Танай хот манай хотоос үнэхээр ялгаатай юм билээ. 

	— Ялгаатай байдгийн учрыг би чамд хэлэх үү? Учир нь танай хот "Бодол санааных", манайх бодит амьдралын хот гэдэгт л байгаа юм. 

	— Бодол санааг бодит амьдрал болгохгүй юм бол ямар ч сайхан хүсэл мөрөөдөл тэр хэвээрээ амаас ам дамжин яригдсаар үлдэнэ шүү дээ. Ирэхзаяа ингэж хэлээд хэсэг дуугүй зогслоо. Тэгснээ:

	— Хоёулаа уулын оройд гарах уу? гэлээ. 

	Уулын оройгоос “Бодол санааны хотын” дундуур урсдаг гол цалин мөнгөн өнгөөр гялалзан харагдана. Үүлсийн цаагуур нар ороход байгаль час улаан өнгөнд умбаж, уул, үүлс, модод улаан өнгөөр будагдах шиг болов. Энэ ер бусын өнгийн хослол Ирэхзаяагийн сэтгэлийг хөдөлгөжээ. Ирэхзаяа инээмсэглэж:

	— Байгаль. Орчлон мөнхөд өөрийгөө бүтээн туурвиж байдаг юм. Энэ бол манай хотынхны эргэн тойрноо мэдэрч сэтгэх хэлбэр. Чи саяхны нэг агшныг хараа биз дээ. Байгаль үүлсийг хэрхэн байрыг нь олж байрлуулж, тэдний дундуур нарны гэрлийг ч тусган, уул, мод, хадыг улаан өнгөтэй болгохыг. Ингэж байгаль ямар ч уран зураачаас илүү сайхныг хором бүрийд бүтээн туурвиж байх шиг санагддаг.

	Бид хоёр оройхон тэднийд ирлээ. Өндөр түшлэгтэй зөөлөн сандалд сууж, хөнгөн зууш идсэний эцэст тус тусын амралтын өрөөг зүглэв. "Бодол санааны хотод" өнгөрүүлэх олон жил сарын хоёр дахь шөнөтэй ингэж золголоо. Цонхоор алс тэртээд цэв цэнхэр тэнгэр өөд тэмүүлсэн хадан хясаа үзэгдэнэ. Ирэхзаяагийн хэлснээр ямар нэгэн сонин содон урлал шиг санагдана. Ном унших, бодох хүсэл алга. Ганцхан Ирэхзаяагийн хэлсэн “Бүтээлч Орчлон" гэдэг үг л чихэнд хадна. Орондоо орж хэвтлээ. Гудамжинд морьдын туурай тачигнана. Би өөрийгөө эртний нэгэн шилтгээнд байгаа юм шиг төсөөлсөөр... Бүтээлч байгаль орчлон, Бүтээлч нийгэм, Бүтээлч бие хүн, Бүтээлч үнэн, Бүтээлч уран бүтээл гэдэг үгсийг Ирэхзаяа чихэнд шивнээд байх шиг. Ирэхзаяа маань Бодол санааны хотын хүн болохоороо бодол санааны л хүн юм даа.

	 

	Хавтасны зургийг : Б. Очирхуяг

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

